
სს „საქართველოს სახელმწიფო ელექტროსისტემის“  ევროპული კანონმდებლობის (მესამე 

ენერგეტიკული პაკეტის) მოთხოვნების შესაბამისად გადამცემი სისტემის ოპერატორად 

სერტიფიცირება 

 

2014 წელს საქართველომ ხელი მოაწერა ასოცირების შესახებ შეთანხმებას, ერთი მხრივ, 

საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას 

და მათ წევრ სახელმწიფოებს შორის, რომლითაც, მათ შორის, განისაზღვრა ენერგეტიკის 

სფეროში სახელმწიფოს მიერ განსახორციელებელი ვალდებულებები, მათ შორის, ევროპის 

კავშირის კანონმდებლობასთან საქართველოს კანონმდებლობის ჰარმონიზაციის 

ვალდებულება. 2016 წლის 14 ოქტომბერს საქართველომ ხელი მოაწერა “ენერგეტიკული 

გაერთიანების დამფუძნებელ ხელშეკრულებასთან საქართველოს შეერთების შესახებ” ოქმს 

(შემდგომში - ოქმი), რომლის რატიფიცირებაც საქართველოს პარლამენტის მიერ 

განხორციელდა 2017 წლის 21 აპრილს. ოქმი განსაზღვრავს საქართველოს მიერ 

ენერგეტიკული გაერთიანების კანონმდებლობის (acquis communautaire) ტრანსპოზიციის 

პირობებსა და ვადებს. აღნიშნული ვალდებულებების შესაბამისად, საქართველოს 

პარლამენტმა 2019 წლის 20 დეკემბერს მიიღო „ენერგეტიკისა და წყალმომარაგების შესახებ“ 

საქართველოს კანონი, რომელიც ძალაში შევიდა 2019 წლის 27 დეკემბერს. კანონით, სხვა 

საკითხებთან ერთად, განისაზღვრა გადამცემი სისტემის ოპერატორის სერტიფიცირების 

ვალდებულება. 

საქართველოს ენერგეტიკისა და წყალმომარაგების მარეგულირებელი ეროვნული 

კომისიის 2021 წლის პირველი აპრილის გადაწყვეტილებით, განხორციელდა სს 

„საქართველოს სახელმწიფო ელექტროსისტემის“ გადამცემი სისტემის ოპერატორად 

სერტიფიცირება.  

 

„ენერგეტიკისა და წყალმომარაგების შესახებ“ საქართველოს კანონის თანახმად, 

სერტიფიცირება არის პროცედურა, რომელიც ადგენს გადამცემი სისტემის ოპერატორის 

შესაბამისობას  დამოუკიდებლობისა და განცალკევების მოთხოვნებთან. სერტიფიცირების 

შესახებ გადაწყვეტილების მიღების შემდეგ საქართველოს ენერგეტიკისა და წყალმომარაგების 

მარეგულირებელი ეროვნული კომისია ახორციელებს ზედამხედველობას კანონით 

დადგენილ დამოუკიდებლობისა და განცალკევების მოთხოვნებთან მათ მუდმივ 

შესაბამისობაზე. 

 კანონის თანახმად, გადამცემი სისტემის ოპერატორის განცალკევების მოდელია 

ქონებრივი განცალკევება. კანონით დადგენილი მოთხოვნების შესაბამისად, საქართველოს 

მთავრობამ მიიღო გადაწყვეტილება გადამცემი სისტემის ოპერატორის განცალკევების 

მოდელის შესახებ და 2020 წლის 13 ნოემბერს N682 დადგენილებით დაამტკიცა გადამცემი 

სისტემის ოპერატორის განცალკევების გეგმა.  

განცალკევების გეგმის დამტკიცების შემდეგ, სს „საქართველოს სახელმწიფო 

ელექტროსისტემამ“ შეასრულა მთავრობის მიერ დამტკიცებული განცალკევების გეგმა და 

2021 წლის 12 იანვარს საქართველოს ენერგეტიკისა და წყალმომარაგების ეროვნულ კომისიას 



წარუდგინა ინფორმაცია განცალკევების გეგმის შესრულების შესახებ, ხოლო 2021 წლის 21 

იანვარს წარადგინა გადამცემი სისტემის ოპერატორად სერტიფიცირების შესახებ განაცხადი 

და შესაბამისი დოკუმენტაცია. 

განცალკევების გეგმით დადგენილი მოთხოვნების შესრულების მიზნით, 

განხორციელდა შემდეგი ღონისძიებები: 

1) შპს „ენერგოტრანსის“ წესდებაში შევიდა ცვლილება,  რომლის საფუძველზე, სს 

„საქართველოს სახელმწიფო ელექტროსისტემას“ , როგორც შპს „ენერგოტრანსის“ ერთადერთ 

პარტნიორს, მიენიჭა შპს „ენერგოტრანსის“ კაპიტალში არსებული გადამცემი სისტემის 

აქტივების მართვისა და ოპერირების შეუფერხებელი და შეუზღუდავი უფლებამოსილება, 

მათ შორის, აქტივების ვალდებულების უზრუნველყოფის საშუალებად გამოყენებისა და მათ 

მიმართ დაგეგმვის, რემონტებისა და განვითარების უფლების შეუზღუდავი რეალიზაციის 

შესაძლებლობა. მოგვიანებით, 2021 წლის 20 იანვარს დასრულდა სს „საქართველოს 

სახელმწიფო ელექტროსისტემისა“ და შპს „ენერგოტრანსის“ შერწყმის ტრანზაქცია, 

შესაბამისად, შპს „ენერგოტრანსის“ ბალანსზე არსებული გადამცემი სისტემის აქტივები 

სრულად გადავიდა სს „საქართველოს სახელმწიფო ელექტროსისტემის“ საკუთრებაში. 

2) სს „საქართველოს სახელმწიფო ელექტროსისტემასა“ და სს გეს 

„საქრუსენერგოს“ შორის 2021 წლის 4 იანვარს გაფორმდა გეს „საქრუსენერგოს“ საკუთრებაში 

არსებული ელექტროგადამცემი ხაზებისა და მათი კომპონენტების უვადო სარგებლობის 

უფლებით (იჯარით) სერტიფიცირების მსურველისათვის (გადამცემი სისტემის ოპერატორი) 

გადაცემისა და თანმდევი სარემონტო-საექსლუატაციო მომსახურების გაწევის თაობაზე 

ხელშეკრულება“. აღნიშნული ხელშეკრულების საფუძველზე, სს გეს „საქრუსენერგომ“ 

სერტიფიცირების მსურველს გადასცა მის საკუთრებაში არსებული ელექტროგადამცემი 

ხაზებისა და მათი კომპონენტების მართვისა და ოპერირების უფლება საკუთრების უფლების 

გადაცემის გარეშე, მათ შორის, სერტიფიცირების მსურველის წერილობითი მოთხოვნის 

საფუძველზე და სს გეს „საქრუსენერგოს“ წესდებით გათვალისწინებული კორპორაციული 

პროცედურების დაკმაყოფილების შემთხვევაში - სერტიფიცირების მსურველის ან 

სერტიფიცირების მსურველის მიერ წერილობით მითითებული მესამე პირის სასარგებლოდ 

დატვირთვის უფლებით.  

 

გადამცემი სისტემის ოპერატორის განცალკევების მოთხოვნებთან შესაბამისობის 

დადგენის მიზნით, სს „საქართველოს სახელმწიფო ელექტროსისტემის“ მიერ წარმოდგენილი, 

სერტიფიცირების განაცხადისა და თანდართული დოკუმენტაციის განხილვის საფუძველზე, 

საქართველოს ენერგეტიკისა და წყალმომარაგების მარეგულირებელმა ეროვნულმა კომისიამ  

საქართველოს კანონმდებლობით დადგენილი წესით 2021 წლის 4 მარტს გამოსცა 

გადაწყვეტილება „სს „საქართველოს სახელმწიფო ელექტროსისტემის“ ელექტროენერგიის 

გადამცემი სისტემის ოპერატორად წინასწარი სერტიფიცირების შესახებ.“ კომისიის მიერ 

მიღებული გადაწყვეტილების თაობაზე 2021 წლის 26 მარტს ენერგეტიკულმა გაერთიანებამ 

გამოხატა პოზიცია, რომლის თანახმად, ენერგეტიკული გაერთიანება თანახმაა, მოხდეს სსე-ს 



როგორც გადამცემი სისტემის ოპერატორის სერტიფიცირება განსაზღვრული პირობების 

დაკმაყოფილების შემთხვევაში.  

აღნიშნულის საფუძველზე, 2021 წლის პირველ აპრილს საქართველოს ენერგეტიკისა 

და წყალმომარაგების მარეგულირებელმა ეროვნულმა კომისიამ  მიიღო გადაწყვეტილება სს 

„საქართველოს სახელმწიფო ელექტროსისტემის“ საქართველოს კანონმდებლობით 

დადგენილი წესითა და ენერგეტიკული გაერთიანების კანონმდებლობის შესაბამისად 

გადამცემი სისტემის ოპერატორად სერტიფიცირების შესახებ.  

   

„ენერგეტიკისა და წყალმომარაგების შესახებ“ საქართველოს კანონის მოთხოვნათა 

შესაბამისად, საქართველოს ენერგეტიკისა და წყალმომარაგების მარეგულირებელმა 

ეროვნულმა კომისიამ უნდა განახორციელოს კანონმდებლობის შესაბამისად 

სერტიფიცირებული გადამცემი სისტემის ოპერატორის ავტორიზაცია გადაცემის საქმიანობის 

ლიცენზიის გაცემით. გადაცემის ლიცენზიის მიღების მიზნით სსე-მ 2021 წლის 15 აპრილს 

წარადგინა განაცხადი. ამჟამად მიმდინარეობს წარდგენილი დოკუმენტაციის განხილვა 

კომისიის მიერ გადაცემის ლიცენზიის გაცემის შესახებ გადაწყვეტილების მიღების მიზნით.  

 


